
2023 



შესავალი 

ერედვის მუნიციპალიტეტი წარმოადგენს თვითმმართველ ერთეულს, რომელიც საკუთარ 

უფლებამოსილებებს ახორციელებს საქართველოს კონსტიტუციის, „ადგილობრივი 

თვითმმართველობის შესახებ ევროპული ქარტიის“, საქართველოს საერთაშორისო 

ხელშეკრულებებისა და შეთანხმებების, საქართველოს ორგანული კანონი „ადგილობრივი 

თვითმმართველობის კოდექსი“-ს, საქართველოს სხვა საკანონმდებლო და 

კანონქვემდებარე ნორმატიული აქტების შესაბამისად. 

ყოველწლიურად ერედვის მუნიციპალიტეტის გამგეობა, მისი სამსახურები და გამგეობის 

მიერ დაფუძნებული არასამეწარმეო არაკომერციული იურიდიული პირები 

უზრუნველყოფენ მოსახლეობის ინტერესებზე მორგებული პროგრამების შემუშავებასა და 

განხორციელებას. ბიუჯეტის რაციონალური, ეფექტური და მიზნობრივი ხარჯვის 

შედეგად, 2023 წლის განმავლობაში განხორციელდა არაერთი ინფრასტრუქტურული, 

სოციალური, კულტურულ-საგანმანათლებლო და სპორტული პროექტი/აქტივობა. 

ადგილობრივი თვითმმართველობის განხორციელებაში მოქალაქეთა მონაწილეობის 

უზრუნველსაყოფად საქართველოს ორგანული კანონის „ადგილობრივი 

თვითმმართველობის კოდექსის“-სა და ერედვის მუნიციპალიტეტის საკრებულოს 

შესაბამისი დადგენილებების შესაბამისად წარმოგიდგენთ ერედვის მუნიციპალიტეტის 

გამგებლის ანგარიშს 2023 წლის განმავლობაში განხორციელებული საქმიანობის შესახებ. 

 

 

მმართველობის პოლიტიკა 

გამგეობა საკუთარ უფლებამოსილებებს ახორციელებს შვიდი სამსახურის, ხუთი 

ტერიტორიული ორგანოსა და გამგეობის მიერ დაფუძნებული ოთხი არასამეწარმეო 

არაკომერციული იურიდიული პირის მეშვეობით. 

გამგეობაში დასაქმებულია ორი პოლიტიკური თანამდებობის პირი, 54 საჯარო მოხელე და 

7    შრომითი ხელშეკრულებით დასაქმებული პირი. 

მოსახლეობის, სხვადასხვა ფიზიკური და იურიდიული პირების მიერ გამგეობასთან 

კომუნიკაცია ხორციელდება სატელეფონო ცხელი ხაზის, ელექტრონული ფოსტისა და 

გამგეობის კანცელარიის მეშვეობით. გამგეობა ასევე ჩართულია ელექტრონული 

საქმისწარმოების სისტემაში EMS. 

წლის განმავლობაში მუნიციპალიტეტში მიმდინარე სიახლეებისათვის თვალყურის 

დევნება შესაძლებელია მუნიციპალიტეტის ელექტრონული გვერდის eredvi.gov.ge და 

Facebook გვერდის მეშვეობით. 

2023 წელში გამგეობაში შემოსულია 1 378 განცხადება/წერილი, მათ შორის 621 

ელექტრონული ფორმით, ელექტრონული ფოსტისა და ელექტრონული საქმისწარმოების 



სისტემის მეშვეობით. გამგეობა უზრუნველყოფს კორესპოდენციაზე დაუყოვნებლივ 

რეაგირებასა და შესაბამისი საკითხების უმოკლეს ვადებში განხილვას. 

 

 

ერედვის მუნიციპალიტეტის ბიუჯეტი და სახელმწიფო შესყიდვები 

მუნიციპალიტეტის 2023 წლის დამტკიცებული საწყისი ბიუჯეტის მოცულობა განისაზღვრა 

2 690 000 ლარით. შემდგომ პერიოდში წინა წლის ბიუჯეტიდან 2023 საფინანსო წელში 

გარდამავალი ნაშთების, სახელმწიფო ბიუჯეტის ფონდებიდან ადგილობრივ ბიუჯეტზე 

გადაცემული სახსრების, ფინანსთა სამინისტროს მიერ მუნიციპალიტეტზე გამოყოფილი 

სპეციალური ტრანსფერის, აგრეთვე, 2023 წლის დამტკიცებულ მაჩვენებელთან შედარებით 

ადგილობრივი ბიუჯეტის საგადასახადო შემოსავლების (დღგ, ქონების გადასახადი) 

გეგმაპროგნოზის 64200 ლარით გადიდების და სხვა ფაქტორების გავლენის საფუძველზე 

განხორციელებული ცვლილებების შედეგად, მუნიციპალიტეტის 2023 წლის ბიუჯეტის 

მთლიანმა მოცულობამ მიმდინარე წელს შეადგინა 2 754200 ლარი. აქედან 2630 000 ლარი 

წარმოადგენს სპეციალურ ტრანსფერს, 60 000 ლარი მიზნობრივ ტრანსფერს. წლის 

დასაწყისში ნაშთი შეადგენდა 52 900 ლარს. სხვა შემოსავლების მოცულობა 8900 ლარს. 

არაფინანსური აქტივების გაყიდვიდან შემოსული თანხები შეადგენს 2 400 ლარს. 

საანგარიშო პერიოდის განმავლობაში, სხვადასხვა საქონლის, მომსახურებისა და 

სამუშაოების სახელმწიფო შესყიდვებზე დადებულმა ხელშეკრულებების ჯამურმა თანხამ 

296 040 ლარი შეადგინა. აქედან, ელექტრონულად განხორციელებული შესყიდვებით 

ხელშეკრულებები დაიდო 149 560 ლარზე, ხოლო გამარტივებული შესყიდვებით 66364 

ლარის ოდენობის თანხაზე. ამასთან, კონსოლიდირებული ტენდერის ფარგლებში 

განხორციელდა 80 116 ლარის შესყიდვა. სულ მომზადდა 82 ხელშეკრულების პროექტი, 

რომელიც მუნიციპალიტეტის გამგეობამ სხვადასხვა სახელმწიფო შესყიდვის 

განსახორციელებლად გააფორმა მიმწოდებლებთან. 

 

ინფრასტრუქტურული პროექტები 

ერედვის მუნიციპალიტეტის გამგეობის პირველადი სტრუქტურული ერთეული, 

ეკონომიკური განვითარების, სტატისტიკის და ქონების მართვის სამსახური 

უზრუნველყოფს ეკონომიკური განვითარების მუნიციპალური პროგრამების შემუშავებასა 

და განხორციელებას, სათანადო სტატისტიკური ინფორმაციის შეგროვება-დამუშავებას, 

მუნიციპალიტეტის ქონების მართვას. 

2023 წელს განსაკუთრებულ პრიორიტეტს წარმოადგენდა დევნილი მოსახლეობისათვის 

საყოფაცხოვრებო პირობების გაუმჯობესება და ინფრასტრუქტურის მოწყობა. 

კონკრეტულად, დევნილთა დასახლებაში დაზიანებული ინფრასტრუქტურის შეკეთება, 

სარწყავი, სასმელი წყლისა და საკანალიზაციო სისტემების რეაბილიტაცია, კომუნალური 

ხარჯების შემცირება. 

პრიორიტეტების გათვალისწინებით, ერედვის მუნიციპალიტეტის გამგეობის 

ეკონომიკური განვითარების, სტატისტიკის და ქონების მართვის სამსახურისა და ერედვის 



მუნიციპალიტეტის გამგეობის მიერ დაფუძნებული ა(ა)იპ ,,ერედვის მუნიციპალიტეტის 

წყალმომარაგების რეაბილიტაციისა და მომსახურების სააგენტო“-ს მიერ განხორციელდა 

არაერთი პროექტი. 

ელექტრომომარაგება 
 

 
 

ერედვის მუნიციპალიტეტი მონაწილეობს ლიეტუვას რესპუბლიკის გარემოსდაცვითი 

სამინისტროს გარემოსდაცვითი პროექტების მართვის სააგენტოს მიერ დაფინანსებულ 

პროექტში „საქართველოში გარემოს დაბინძურებისა და კლიმატის ცვლილების 

პრობლემების გადაჭრა ლიეტუვის გამოცდილების გაზიარებით მზის ენერგიის სფეროში.“ 

2020 წელს აღნიშნული პროექტის ფარგლებში მზის ელექტროსადგური აშენდა 

ხურვალეთის დევნილთა დასახლებაში. 2023 წელს სადგურები აშენდა გორის 

მუნიციპალიტეტის სოფელ საქაშეთისა და სოფელ სკრის დევნილთა დასახლებებში. 

არსებულმა გამოცდილებამ აჩვენა, რომ ელექტროსადგურის მეშვეობით, ერედვის 

მუნიციპალიტეტიდან დევნილ მოსახლეობას მნიშვნელოვნად შეუმცირდა ან სრულიად 

გათავისუფლდა ელექტროენერგიის გადასახადისაგან. ყოველივეს გათვალისწინებით, 

აქტიურად გაგრძელდა თანამშრომლობა ლიეტუვას რესპუბლიკასთან 2023 წლის 

განმავლობაშიც. 

 

ამავე პროექტის ფარგლებში 

თეთრიწყაროს მუნიციპალიტეტის 

სოფელ კოდის დევნილთა 

დასახლებებში აშენდა მზის 

ელექტორსადგური. მზის 

ელექტროპანელები გამოიგზავნა 

ლიეტუვის რესპუბლიკის 

დაფინანსებით, შუამავალი კომპანია 

„UAB სოლეტ ტექნიკსი“-ს მიერ, 

ხოლო მშენებლობა უზრუნველყო შპს 

„სოლარ ენერჯი ჯორჯია“-მ 

ბენეფიციარების, მათ შორის ერედვის 



მუნიციპალიტეტის, დაფინანსებით. კოდის დევნილთა დასახლებაში განთავსებული 

ელექტორსადგური უზრუნველყოფს 375 კილოვატ საათი ელექტროენერგიის 

გამომუშავებას. გამომუშავებული ელექტროენერგია სრულიად უფასოდ მიეწოდება 

კოდაში მცხოვრებ დევნილ მოსახლეობას. 

 

კოდის დევნილთა დასახლებაში 2024 წელს დაგეგმილია კიდევ ერთი მზის 

ელექტროსადგურის მშენებლობა, რომელიც  375 კილოვატ საათ ელექტროენერგიას 

გამოიმუშავებს. 

 

ერედვის მუნიციპალიტეტი აქტიურად მონაწილეობს  ენერგეტიკულ პროექტებში, რაც 

უზრუნველყოფს საერთაშორის გამოცდილების გაზიარებას. აღნიშნული მიზნით, ერედვის 

მუნიციპალიტეტმა, საქართველოს ახალგაზრდა ენერგეტიკოსთა ასოციაციის მიწვევით 

მონაწილეობა მიიღო ევროკავშირის Horizon 2020 პროგრამის ფარგლებში დაფინანსებულ 

პროექტში “SHAREs”, რომელიც მიზნად ისახავს ენერგეტიკული გაერთიანებების და 

კოლექტიური ქმედებების მხარდაჭერას განახლებადი ენერგიის განვითარების მიზნით 6 

პარტნიორ ქვეყანაში. 

პროექტის ფარგლებში, ერედვის მუნიციპალიტეტის გამგებელი ოთარ ცოტნიაშვილი 

სამუშაო ვიზიტით იმყოფებოდა გერმანიასა და ავსტრიაში. ვიზიტის მიზანს წარმოადგენდა 

ენერგეტიკული გაერთიანებების და კოლექტიური ქმედებების პრაქტიკული მაგალითების 

ნახვა და გამოცდილების გაზიარება. 

სასმელი და სარწყავი წყლით უზრუნველყოფა 
 

კოდის დევნილთა დასახლებაში წყლის მიწოდების პრობლემის აღმოფხვრის მიზნით 

შედგა სამუშაო შეხვედრა ერედვის მუნიციპალიტეტის ადმინისტრაციულ შენობაში, 

რომელსაც ესწრებოდნენ ა(ა)იპ საქართველოს სამოქალაქო საზოგადოების განვითარების 

ასოციაციის წარმომადგენლები და კოდის დევნილთა დასახლებაში მცხოვრები 

მოქალაქეები.  

შეხვედრაზე განხილულ იქნა კოდის დევნილთა დასახლებაში არსებული სასმელი წყლის 

პრობლემის მოგვარებისთვის შესაბამისი გზების საუკეთესო ვარიანტები. კოდის 

დევნილთა დასახლებაში სასმელი წყლის პრობლემის მოგვარების საუკეთესო გზების 

მოსაძებნად ა(ა)იპ საქართველოს სამოქალაქო საზოგადოების განვითარების ასოციაცია 

ადვოკატირების კამპანიას ახორციელებს. 



 

2023 წლის განმავლობაში საკანალიზაციო 

სისტემის გამართულად ფუნქციონირების 

მიზნით სამუშაოები ჩატარდა კოდის დევნილთა 

დასახლებაში, გაიწმინდა სალექარი ჭები და 

საკანალიზაციო სისტემები, სამუშაოები ჩატარდა 

სადრენაჟო სისტემის შეკეთებისათვის და 

სასმელი წყლის გამართულად მიწოდებისათვის. 

 

 

 

 

სასმელი წყლის მიწოდების უზრუნველყოფის 

გაუმჯობესების მიზნით სოფელ საქაშეთის 

დევნილთა დასახლებისათვის შეძენილ იქნა 

ჯამში 5000 ლარის ღირებულების სასმელი წყლის 

ავზი და ტუმბო. 

 

 

 

 

 

სოფელ ბერბუკის, ვერხვების და შავშვების დასახლებებში ჩატარდა სასმელი წყლის 

ქსელის, ჭაბურღილის და ჭების შეკეთების სამუშაოები. ამასთანავე შავშვების დევნილთა 

დასახლებაში არსებული სარწყავი სისტემის  გამართულად ფუნქციონერების მიზნით 

შეძენილ იქნა 3780 ლარის ღირებულების წყლის საქაჩი მოწყობილობა.  

წეროვანის დევნილთა დასახლებაში გაწმენდილ იქნა სანიაღვრე არხი და გამოიცვალა 

გარე განათების ნათურები. 

ეკონომიკური განვითარების, სტატისტიკის და ქონების მართვის სამსახურთან ერთად 

2023 წლის განმავლობაში ა(ა)იპ ,,ერედვის მუნიციპალიტეტის წყალმომარაგების 

რეაბილიტაციისა და მომსახურების სააგენტო“ უზრუნველყოფდა დევნილთა 

დასახლებებში ინფრასტრუქტურის განვითარებას, სასმელი და სარწყავი წყლის 

შეუფერხებლად მიწოდებასა და წყალარინების ქსელის გამართულად ფუნქციონირებას. 

 

 

 

 



ინფრასტრუქტურის განვითარება 
 

 

კოდის დევნილთა დასახლებაში არსებული 

კულტურის ცენტრისა და საბავშვო ბაღის 

მიმდებარე ტერიტორიაზე ატმოსფერული 

ნალექების დაგროვების შედეგად გამოწვეული 

ინფრასტრუქტურული პრობლემის 

გადაჭრისათვის განხორციელდა შესაბამისი 

სამუშაოები. სამუშაოების ფარგლებში, 

გაიწმინდა მიმდებარე ტერიტორია, მოეწყო 

სანიაღვრე არხი და ორი ჭა. 

 

 

 

ქ. გორის მუნიციპალიტეტის სოფელ 

ხურვალეთის დევნილთა დასახლებაში 

მდებარე ააიპ „ერედვის 

მუნიციპალიტეტის სოფელ 

ხურვალეთის დევნილთა დასახლების 

ადრეული და სკოლამდელი 

სააღმზრდელო საჯარო 

დაწესებულებაში“ ჩატარდა 

სარეაბილიტაციო სამუშაოები, რის 

შედეგადაც გაუმჯობესდა საბავშვო 

ბაღის ინფრასტრუქტურა.   



სოციალური და ჯანდაცვის პროგრამები 

სოციალური და ჯანდაცვის პროგრამების შემუშავებასა და განხორციელებას 

უზურნველყოფს ერედვის მუნიციპალიტეტის გამგეობის ჯანმრთელობისა და 

სოციალური დაცვის სამსახური 

ჯანდაცვის ხელმისაწვდომობის მიზნით ერედვის მუნიციპალიტეტი უკვე წლებია 

ახორციელებს პროგრამას, რომლის ფარგლებშიც ერედვის მუნიციპალიტეტიდან დევნილ 

მოსახლეობას მიეწოდებათ უფასო მედიკამენტები და სამედიცინო მომსახურება. პროექტი 

ხორციელდება ავერსის და ენმდეიცის კლინიკების მხარდაჭერით.  

2023 წელს ავერსის კლინიკის ექიმები 

ეწვივნენ ბერბუკის, კოდის, მეტეხის და 

თელიანის დევნილთა დასახლებებს, 

სადაც მოსახლეობამ მიიღო უფასო 

სამედიცინო კონსულტაცია და 

ჩაუტარდათ გამოკვლევები. 

 

 

 

კოდის დევნილთა დასახლებაში მცხოვრებ მოსახლეობას უფასო სამედიცინო 

მომსახურება გაუწია კლინიკა ენმედიცმაც. მოქალაქეებს შესაძლებლობა ჰქონდათ 

მიეღოთ სხვადასხვა პროფილის ექიმის კონსულტაცია, ასევე ჩაეტარებინათ უფასო 

კვლევები. 

სოციალური დახმარება 

ერედვის მუნიციპალიტეტის საკრებულოს 2023 წლის 05 დეკემბრის N17 დადგენილებით 

დამტკიცებულია ერედვის მუნიციპალიტეტის 2023 წლის ადგილობრივი ბიუჯეტიდან 

სოციალური დახმარების გაცემის წესი. 

სოციალური დახმარების გაცემის წესით გათვალისწინებულია 11 სახის ერთჯერადი 

დახმარება, რომელიც გაიცემა ერედვის მუნიციპალიტეტიდან დევნილ მოსახლეობაზე. 

2023 წლის განმავლობაში სოციალური პროგრამით ისარგებლა 426-მა პირმა და 404-მა 

დევნილმა ოჯახმა. ბიუჯეტიდან გაიხარჯა 176 714 ლარი. 

 

.ახალშობილთა ოჯახების დახმარება 

ერედვის მუნიციპალიტეტიდან დევნილი ოჯახები, რომელთაც შეეძინათ ახალშობილი 

იღებენ ერთჯერად დახმარებას 300 ლარის ოდენობით. 2023 წელს 47 ახალშობილზე 

გაცემულმა დახმარებამ შეადგინა 14 100 ლარი. 

გარდაცვლილთა ოჯახების ერთჯერადი სოციალური დახმარება 

ერედვის მუნიციპალიტეტის ტერიტორიაზე მუდმივად მცხოვრები იძულებით 

გადაადგილებული პირის დევნილის და მათი ოჯახის იძულებით გადაადგილებული 

პირის – დევნილის სტატუსის არმქონე წევრის (მეუღლის) გარდაცვალებასთან 



დაკავშირებით ერედვის მუნიციპალიტეტის ბიუჯეტიდან მათი ოჯახის წევრები იღებენ 

ერთჯერად სოციალურ დახმარებას 500 ლარის ოდენობით. 62 ოჯახზე გაცემულმა 

დახმარებამ 2023 წლის განმავლობაში შეადგინა 31 000 ლარი. 

ოპერაციების თანადაფინანსება 

იმ მოქალაქეებს, რომლებიც მუდმივად ცხოვრობდნენ ერედვის მუნიციპალიტეტის 

ტერიტორიაზე და მათი ოჯახის იძულებით გადაადგილებული პირის – დევნილის 

სტატუსის არმქონე წევრს (მეუღლე) ერთჯერადად ერედვის მუნიციპალიტეტის 

ბიუჯეტიდან ნაწილობრივ უფინანსდებათ გეგმური და ურგენტული ოპერაციები. 

დახმარების ოდენობა განისაზღვრება მოქალაქის ფაქტობრივად გადახდილი თანხის 

სრული ოდენობით, მაგრამ არაუმეტეს 500 ლარისა. 2023 წელს ერედვის მუნიციპალიტეტის 

ბიუჯეტიდან გაწეულმა დახმარებამ 32 მოქალაქეზე შეადგინა 13 764 ლარი. 

დევნილთა ოჯახების ერთჯერადი სოციალური შემწეობა 

სოციალური პროგრამის ფარგლებში მუნიციპალიტეტი უზრუნველყოფს დევნილთა 

დასახლებებში მცხოვრები მოსახლეობის სურსათით უზრუნველყოფას. 2023 წელს 

დასახლებებში  მცხოვრებ დევნილებს გადაეცათ სასურსათო კალათები, რომელიც 

მოიცავდა 5 კილოგრამ ბრინჯს, 5 კილოგრამ მაკარონს, 10 ლიტრ ზეთს, 10 კილოგრამ 

შაქარს. პროდუქტი დაურიგდა 1 400 ოჯახს. პროდუქტის საერთო ღირებულებამ კი 

შეადგინა 130 560 ლარი. 

ერედვის მუნიციპალიტეტის ტერიტორიაზე მუდმივად მცხოვრებ დევნილ ოჯახებს, 

რომელიც არ ცხოვრობენ დევნილთა კომპაქტურ ჩასახლებებში, სოციალური პროგრამის 

ფარგლებში სასურსათო კალათის ნაცვლად, გადაეცემათ ფულადი დახმარება 100 ლარის 

ოდენობით. 404 ოჯახზე გამოყოფილმა დახმარებამ შეადგინა 40 400 ლარი. 

 

მოხუცებულთა ერთჯერადი სოციალური დახმარება 

ერთჯერად 200 ლარის ოდენობით სოციალურ დახმარება გადაეცემათ იძულებით 

გადაადგილებულ პირებს, რომლებიც მუდმივად ცხოვრობდნენ ერედვის 

მუნიციპალიტეტში და შეუსრულდათ 80 და მეტი წელი. 2023 წლის განმავლობაში 

გაწეულმა დახმარებამ 229 მოქალაქეზე შეადგინა 45 800 ლარი. 

მრავალშვილიანი ოჯახების ერთჯერადი სოციალური დახმარება 

ერთჯერად სოციალურ დახმარებას 200 ლარის ოდენობით იღებენ ერედვის 

მუნიციპალიტეტის ტერიტორიაზე მუდმივად მცხოვრები იძულებით გადაადგილებული 

ოჯახები, რომლებსაც ჰყავთ 4 ან მეტი შვილი, აქედან ერთი მაინც არასრულწლოვანი (18 

წლამდე). 29 მრავალშვილიან ოჯახზე გაიცა 5 800 ლარი. 

ონკოლოგიურ ავადმყოფთა ერთჯერადი სოციალური დახმარება 

ერედვის მუნიციპალიტეტის ტერიტორიაზე მუდმივად მცხოვრები დევნილი 

ონკოლოგიური ავადმყოფები და მათი ოჯახის იძულებით გადაადგილებული პირის – 

დევნილის სტატუსის არ მქონე წევრი (მეუღლე) მუნიციპალიტეტის ადგილობრივი 

ბიუჯეტიდან იღებენ ერთჯერად სოციალურ დახმარებას 500 ლარის ოდენობით. 45 

ონკოლოგიურ ავადმყოფზე გაიცა 22 500 ლარი. 

დედ-მამით ობოლ არასრულწლოვანთა ერთჯერადი სოციალური დახმარება 



ერედვის მუნიციპალიტეტის ტერიტორიიდან იძულებით გადაადგილებულ დედ-მამით 

ობოლ არასრულწლოვნებს გადაეცემათ ერთჯერადი სოციალური დახმარება თითოეულ 

არასრულწლოვანზე 500 (ხუთასი) ლარის ოდენობით. 2023 წელს ორ არასრულწლოვანზე 

გაცემულმა დახმარებამ შეადგინა 1000 ლარი. 

დიალეზზე მყოფ პირთა ერთჯერადი სოციალური დახმარება 

დიალიზზე მყოფი დაავადებული მოქალაქე, რომლიც არის ერედვის მუნიციპალიტეტის 

ტერიტორიაზე მუდმივად მცხოვრები იძულებით გადაადგილებული პირი – დევნილი და 

მათი ოჯახის იძულებით გადაადგილებული პირის – დევნილის სტატუსის არმქონე წევრი 

(მეუღლე), მუნიციპალიტეტის ბიუჯეტიდან იღებს ერთჯერად სოციალურ დახმარებას 250 

ლარის ოდენობით. 5 დიალიზზე მყოფ პირს 2023 წელს გადაეცა 1 250 ლარი. 

შეზღუდული შესაძლებლობის სტატუსის მქონე არასრულწლოვანთა დახმარება 

მკვეთრად გამოხატული შეზღუდული შესაძლებლობის სტატუსის მქონე 

არასრულწლოვნები, რომლებიც არიან ერედვის მუნიციპალიტეტის ტერიტორიაზე 

მუდმივად მცხოვრები იძულებით გადაადგილებული პირები მუნიციპალიტეტის 

ბიუჯეტიდან იღებენ ერთჯერად სოციალურ დახმარებას 200 ლარის ოდენობით. 3 

არასრულწლოვანზე გაცემულმა დახმარებამ 2023 წელს შეადგინა 600 ლარი. 

შეზღუდული შესაძლებლობის სტატუსის მქონე სტუდენტთა დახმარება 

მკვეთრად გამოხატული შეზღუდული შესაძლებლობის სტატუსის მქონე სტუდენტები, 

რომლებიც არიან ერედვის მუნიციპალიტეტის ტერიტორიაზე მუდმივად მცხოვრები 

იძულებით გადაადგილებული პირები, ერედვის მუნიციპალიტეტის ბიუჯეტიდან იღებენ 

ერთჯერად სოციალურ დახმარებას 500 (ხუთასი) ლარის ოდენობით. ერთ სტუდენტზე 

გაცემულმა დახმარებამ 2023 წელს შეადგინა 500 ლარი. 

 

 

კულტურულ-საგანმანათლებლო და სპორტული ღონისძიებები 

ერედვის მუნიციპალიტეტის მოსახლეობისათვის განათლების, კულტურისა და სპორტის 

პროგრამების შემუშავებასა და განხორციელებას უზრუნველყოფს ერედვის 

მუნიციპალიტეტის გამგეობის განათლების, კულტურისა და სპორტის სამსახური, ასევე 

კულტურული ღონისძიებების გამართვასა და ახალგაზრდების განვითარებაში 

აქტიურადაა ჩართული ერედვის მუნიციპალიტეტის გამგეობის მიერ დაფუძნებული ა(ა)იპ 

„ერედვის მუნიციპალიტეტის კულტურის ცენტრი“. ერედვის მუნიციპალიტეტიდან 

დევნილი ახალგაზრდების ფიზიკურ განვითარებასა და სპორტულ ღონისძიებებში 

ჩართვაზე ზრუნავს ერედვის მუნიციპალიტეტის გამგეობის მიერ დაფუძნებული ა(ა)იპ 

„ერედვის მუნიციპალიტეტის სკოლისგარეშე სასპორტო საგანმანათლებლო 

დაწესებულება.“ ხურვალეთის დევნილთა დასახლებაში ფუნქციონირებს ა(ა)იპ “ერედვის 

მუნიციპალიტეტის სოფელ ხურვალეთის დევნილთა დასახლების ადრეული და 

სკოლამდელი სააღმზრდელო საჯარო დაწესებულება“, რომელიც ზრუნავს ერედვის 

მუნიციპალიტეტიდან დევნილი აღსაზრდელების ზრდა-განვითარებაზე. 

2023 წელს პრიორიტეტს წარმოადგენდა დევნილი მოსახლეობის წახალისება, 

კონცერტების და სხვა კულტურული ღონისძიებების გამართვა. ახალგაზრდობის 

ფიზიკური და სულიერი განვითარება. 



 

 

კულტურულ საგანმანათლებლო ღონისძიებები 
 

3 მარტს დედების დღესთან დაკავშირებით ერედვის მუნიციპალიტეტიდან დევნილ 

მრავალშვილიან დედებს საჩუქრად გადაეცათ ვაფლის საცხობი ელექტრო აპარატები, 

ასევე მისალოცი ბარათები. საჩუქრების ოდენობამ შეადგინა 40 ერთეული, ჯამური 

ღირებულებით 1 540 ლარი 

23 მარტს ერედვის მუნიციპალიტეტის განათლების კულტურის და სპორტის სამსახურის 

ორგანიზებით, წიგნი ,,სამაჩაბლოს ისტორია’’ გადაეცათ სტუდენტებს, რომლებმაც 

წარმატებით ჩაბარეს ერთიანი ეროვნული გამოცდები. 50 ცალი წიგნის ჯამურმა 

ღირებულებამ შეადგინა 1050 ლარი. 

5 აპრილს ერედვის მუნიციპალიტეტმა სოფელ 

ხურვალეთისა და სოფელ შავშვების დევნილთა 

დასახლებებში არსებული საბავშვო ბაღების 

აღსაზრდელებს საჩუქრები გადასცა. 

 

 

 

 

 

5 მაისს ერედვის მუნიციპალიტეტის მიერ კოდის დევნილთა დასახლებაში ერედვის 

სახალხო დღესასწაული (დღეობა) "მცხეთისჯვრობა" აღინიშნა. ღონისძიების ფარგლებში 

გაიმართა სხვადასხვა სახის შეჯიბრება, როგორც ფეხბურთში, ასევე ჭიდაობაში. 

პარალელურად, ერედვის მუნიციპალიტეტის კულტურის ცენტრის მიერ, ღია ცის ქვეშ 

მიმდინარეობდა კონცერტი. 

 

 



სპორტულ შეჯიბრებებში გამარჯვებულები და 

კონცერტში მონაწილე ყველა მოზარდი 

დაჯილდოვდა შესაბამისი პრიზებითა და 

სიგელებით. ღონისძიების მონაწილეებს ერედვის 

მუნიციპალიტეტისა და კომპანია "ბარამბოს" 

თანამშრომლობით, გადაეცათ ბარამბოს 

ტკბილეული.  

 

ბავშვების გახალისებაზე იზრუნეს ანიმატორებმა, 

ილუზიონისტმა და საბავშვო დიჯეიმ. 

მცხეთისჯვრობასთან დაკავშირებულმა ხარჯმა 

შეადგინა 3021 ლარი. 

 

 

 

 

 

1 ივნისს ბავშვთა დაცვის დღესთან დაკავშირებით თეთრიწყაროს მუნიციპალიტეტის 

სოფელ კოდის დევნილთა დასახლებაში ჩაატარა ღონისძიება, სადაც მონაწილეობა მიიღეს 

ა(ა)იპ „ერედვის მუნიციპალიტეტის კულტურის ცენტრის“ მოსწავლეებმა.  

კონცერტზე წარმოდგენილი იყო ქართულ-ხალხური, საესტრადო და უცხოური 

სიმღერები. ერედვის მუნიციპალიტეტის კულტურის ცენტრში არსებულმა 

ქორეუგრაფიულმა ანსამბლებმა - "იმედმა" და "ჯვარულმა" ტრადიციული ცეკვები 

წარმოადგინეს.  

ღონისძიების მონაწილეებსა და დამსწრე ბავშვებს ერედვის მუნიციპალიტეტის მიერ 

გამაგრილებელი სასმელები გადაეცათ, რომელიც კომპანია "ზედაზენის" მხარდაჭერით 

განხორციელდა. 

 



ერედვის მუნიციპალიტეტის თანამდებობის 

პირებმა და საჯარო მოხელეებმა 2008 წლის 

აგვისტოს ომის დროს სოფელ შინდისთან 

გმირულად დაღუპული სამხედროების ხსოვნას 

პატივი მიაგეს და მემორიალი გვირგვინით 

შეამკეს. 

 

 

 

 

 

 

 

ერედვის მუნიციპალიტეტის განათლების კულტურის და სპორტის სამსახურის 

ორგანიზებით 04 ოქტომბერს სოფელ მეტეხის და თელიანის დევნილთა დასახლებებში 

მცხოვრები მოზარდები დაესწრნენ სპექტაკლს ნოდარ დუმბაძის სახელობის 

მოზარდმაყურებელთა სახელმწიფო თეატრში. ბავშვების ტრანსპორტირება უზრუნველყო 

ერედვის მუნიციპალიტეტმა. აქტივობის ღირებულებამ შეადგინა 1400 ლარი. 

26 დეკემბერს ხურვალეთისა და შავშვების საბავშო ბაღებში ჩატარდა ღონისძიება. 

ღონისძიებაში მონაწილე ბავშვებს გადაეცათ 49 ერთეული ,,სახალწლო სასაჩუქრე ყუთი’’ 

საბავშვო ტკბილეულის ნაკრები და საბავშვო საკანცელარიო ნივთები.  

 

27 დეკემბერს თეთრიწყაროს 

მუნიციპალიტეტის სოფელ კოდაში, ა(ა)იპ 

„ერედვის მუნიციპალიტეტის კულტურის 

ცენტრი“-ის მიერ მოეწყო საახალწლო 

ღონისძიება, სადაც მონაწილეობა მიიღებეს 

კულტურის ცენტრის აღსაზრდელებმა. 

ბავშვებს გადაეცათ 142 ცალი საახალწლო 

,,სასაჩუქრე ყუთი“. ასევე სოციალურად 

დაუცველ 57 ოჯახს გადაეცა სასურსათო 

კალათი. 

 

 

ა(ა)იპ ერედვის მუნიციპალიტეტის კულტურის ცენტრი 

 

ა(ა)იპ კულტურის ცენტი აქტიურადაა ჩართული ერედვის მუნიციპალიტეტიდან დევნილი 

მოსახლეობის კულტურულ განვითარებაში, ხელოვნებისა და მუსიკის პოპულარიზაციაში. 

ამ მიზნით ცენტრში ფუნქციონირებს საესტრადო სიმღერის რამდენიმე ჯგუფი 



„ვარსკვლავები“, „სხივები“, „უსიკალური მატარებელი“, ასევე ფუნქციონირებს ქართული 

ხალხური ცეკვის წრე. ცენტრში შექმნილია ორი ანსამბლი „ჯვარული“ და „იმედი“. 

კულტურის ცენტრში სწავლებას  გადის 111 მოსწავლე. 

კულტურის ცენტრი თანამშრომლობს და პარტნიორულ ურთიერთობებს ამყარებს, როგორც 

ადგილობრივ, თეთრიწყაროს მუნიციპალიტეთან, ასევე უცხოურ ორგანიზაციებთან. 

აქტიურად თანამშრომლობს კოდის სათემო განათლების ცენტრთან, საფესტივალო 

ორგანიზაცია ART GROUP-თან, სამხრეთ-ოსეთის ადმინისტრაციასთან, ასოციაცია 

,,სამხრეთ განვითარება მომავალი საქართველოსთვის ROFG. 

2023 წლის განმავლობაში ცენტრის მოსწავლეებმა მონაწილეობა მიიღეს არაერთ 

კონცერტში, მათ შორის საახალწლო ღონისძიებებში.  

ა(ა)იპ ერედვის მუნიციპალიტეტის კულტურის ცენტრის აღსაზრდელებმა და ცენტრთან 

არსებულმა ქორეოგრაფიულმა ანსამბლმა ,,ჯვარული“ მონაწილეობა მიიღეს 

ფოლკლორულ ფესტივალში ,,ბორჯომ-ბაკურიანი 2023“, სადაც წარმატებული 

მონაწილეობისათვის გადაეცათ დიპლომი. 

 

სპორტული ღონისძიებები 

ერედვის მუნიციპალიტეტის სპორტულ და ფიზიკურ განვითარებაზე ზრუნავს ერედვის 

მუნიციპალიტეტის გამგეობის მიერ დაფუძნებული ა(ა)იპ „ერედვის მუნიციპალიტეტის 

სკოლისგარეშე სასპორტო საგანმანათლებლო დაწესებულება“. დაწესებულების მიერ 

დევნილთა დასახლებებში შექმნილია სხვადასხვა სპორტული პროგრამა. კონკრეტულად, 

წეროვნის დევნილთა დასახლებაში კრივისა და მკლავჭიდის ჯგუფი, კარალეთის 

დასახლებაში - კრივის ჯგუფი, კოდის დასახლებაში - ჭიდაობის ჯგუფი. ასევე 

დაწესებულების მიერ დაკომპლექტებულია საბავშვო საფეხბურთო გუნდები სხვადასხვა 

ასაკობრივ კატეგორიაში. 

აღსანიშნავია, რომ 2023 წელს 

ერედვის მუნიციპალიტეტსა და 

საფეხბურთო კლუბ დინამო 

თბილისის საფეხბურთო სკოლას 

შორის ურთიერთთანამშრომლობის 

მემორანდუმი გაფორმდა. 

მემორანდუმის მიხედვით, 

დაფუძნდა დინამო თბილისის 

საფეხბურთო სკოლა, რომელშიც 

გაწევრიანდნენ 6 წლიდან 12 წლამდე 

ასაკობრივი გუნდები. 

მუნიციპალიტეტში დინამო 

თბილისის საფეხბურთო სკოლის დაფუძნების მიზანს წარმოადგენს სასკოლო ასაკის 

ბავშვებში ჯანსაღი ცხოვრების წესისა და სპორტის ხელშეწყობის, მწვრთნელთა 

კვალიფიკაციის ამაღლების და ფეხბურთის პოპულარიზაციის მიზნით მხარეთა 

ურთიერთთანამშრომლობა. 

საფეხბურთო კლუბის მიერ ა(ა)იპ ერედვის მუნიციპალიტეტის სასპორტო-



საგანმანათლებლო დაწესებულების 2 მწვრთნელი გადამზადდა. ონლაინ მაღაზია 

https://isurve.ge/-მ გადამზადებულ მწვრთნელებს საწვრთნელი ინვენტარი საჩუქრად 

გადასცა. 

 

2023 წლის განმავლობაში დაწესებულების აღსაზრდელები წარმატებით მონაწილეობდნენ 

სხვადასხვა ჩემპიონატებში. 

თებერვლის და მარტის თვეში ფეხბურთის გუნდი მონაწილეობდა ქალაქ თბილისში 

გამართულ  მშვიდობის თასში. 

8-9 აპრილს ფეხბურთის გუნდი მონაწილეობდა სოფელ თელეთში გოჩა გურულისშვილის 

ხსოვნისადმი მიძღვნილ ტურნირში. 

7-12 აპრილს მოკრივეთა გუნდმა მონაწილობა მიიღო ქალაქ მარნეულში გამართულ 

ჩემპიონატში. 

20-21 მაისს ფეხბურთელთა გუნდი მონაწილეობდა მარტყოფში გამართულ საფეხბურთო 

შეხვედრაში. 

30 ივნისს ფეხბურთელები მონაწილეობას იღებდნენ ფესტივალში ქალაქ თბილისში. 

7 ოქტომბერს მოჭიდავეთა გუნდმა მონაწილეობა მიიღო სოფელ წეროვანში გენო 

პეტრიაშვილის სახელობის ტურნირში. 

ოქტომბრისა და ნოემბრის თვეში ფეხბურთელთა გუნდი მონაწილეობას იღებდა დინამოს 

აკადემიის მიერ ორგანიზებულ ფესტივალში. 

14 ნოემბერს ფეხბურთის გუნდი მონაწილეობდა სოფელ კრწანისში გამართულ მუმლაძის 

ტურნირში. 

წარჩინებული სტუდენტების წახალისება 

ერედვის მუნიციპალიტეტის საკრებულოს 2023 წლის 01 მაისის N6 დადგენილებით 

დამტკიცებულია „ერედვის მუნიციპალიტეტიდან დევნილი წარმატებული სტუდენტების 

წახალისების წესი“. პროგრამის მიზანია სწავლაზე ორიენტირებული, მოტივირებული და 

წარმატებული სტუდენტების წახალისება ერთჯერადად ფულადი ჯილდოს გადაცემის 



გზით, ასევე სტუდენტის საერთაშორისო სასწავლო გაცვლით პროგრამაში მონაწილეობის 

შემთხვევაში მგზავრობის ხარჯების დაფინანსება. 

პროგრამის ფარგლებში გათვალისწინებულია სამის სახის წამახალისენებლი ჯილდო. 

ერედვის მუნიციპალიტეტიდან დევნილი სტუდენტები, რომლებიც სწავლობენ 

აკრედიტებულ უმაღლეს საგანმანათლებლო დაწესებულებაში და მიმდინარე წლის ერთიან 

ეროვნულ გამოცდებზე, საბაკალავრო და სამაგისტრო პროგრამაზე მოიპოვეს სახელმწიფო 

სასწავლო გრანტი, მიიღებენ ერთჯერად ფულად ჯილდოს. 

ფულადი ჯილდო გაიცემა შემდეგი ოდენობით:  

ა) 100% სახელმწიფო სასწავლო გრანტის მქონე სტუდენტებზე – 500 ლარი; 

ბ) 70% სახელმწიფო სასწავლო გრანტის მქონე სტუდენტებზე – 400 ლარი; 

გ) 50% სახელმწიფო სასწავლო გრანტის მქონე სტუდენტებზე – 300 ლარი. 

პროგრამის თანახმად ერედვის მუნიციპალიტეტიდან დევნილი სტუდენტები, რომლებიც 

სწავლობენ აკრედიტებულ უმაღლეს საგანმანათლებლო დაწესებულებაში და გასული 

სასწავლო წლის (ორი სემესტრი) განმალობაში არჩეულ თითოეულ საგანში მიღებული 

აქვთ 91 ქულა ან მეტი, მიიღებენ ერთჯერად ფულად ჯილდოს 500 (ხუთასი) ლარის 

ოდენობით. 

აღნიშნული პროგრამების ფარგლებში ერედვის მუნიციპალიტეტისაგან ფულადი ჯილდო 

მიიღო 18-მა სტუდენტმა, ჯილდოს სახით გაცემულმა თანხამ კი შეადგინა 8 200 ლარი. 

ერედვის მუნიციპალიტეტის ტერიტორიიდან დევნილი სტუდენტები, რომლებიც 

მონაწილეობენ საერთაშორისო სასწავლო გაცვლით პროგრამაში და მიემგზავრებიან 

საქართველოს საზღვრებს გარეთ უმაღლეს საგანმანათლებლო დაწესებულებაში 

სასწავლებლად, დაუფინანსდებათ უცხო ქვეყანაში ჩასვლისა და საქართველოში 

დაბრუნების ხარჯები არაუმეტეს 1000 ლარი ოდენობით. 

დასკვნა 

2023 წლის განმავლობაში ერედვის მუნიციპალიტეტის სამსახურებისა და ერედვის 

მუნიციპალიტეტის მიერ დაფუძნებული არასამეწარმეო არაკომერციული იურიდიული 

პირების ჩართულობით შესრულდა წლის განმავლობაში გაწერილი გეგმა, ბიუჯეტიდან 

თანხები გამოიყო პრიორიტეტულ მიმართულებებზე, განხორციელდა არაერთი 

სოციალური, ჯანდაცვის, ინფრასტრუქტურის კულტურულ-საგანმანათლებლო და 

სპორტული პროგრამა. მუნიციპალიტეტი მუდმივად ცდილობს არსებული გამოწვევების 

შესაბამისად, დევნილი მოსახლეობის ინტერესების გათვალისწინებით, განკარგოს 

ბიუჯეტი და მაქსიმალურად შეასრულოს მოსახლეობის მოთხოვნები. 

